
139

No gh'andæ ä vitta, lê ô dixeiva a-e stesse,

Co-e lançe aguzze; ma con de parolle

Doçi, e fæghe l'êuggin e de caresse;

E ghe vegniä ô chêu tenio e e brasse molle:

Fæ spiccâ l'öu a-i oëge, a-ô collo, e a-e tresse,

E no sän ciù Spagnolli, ma Spagnolle;

Voî començieî a vinçili con questo

Mëzo, e co-i arme poi noî fæmo ô resto.

Ma Broio ô s'illudeiva, e questa votta

O genio ô s'ingannava comme lê:

Perchè l'iniqua trappola a l'è rotta

Dall'ammiraglio, chi è inspirôu da-ô Çê:

E ninfe pronte all'amorosa lotta

Invece d'incontrâse co-i foestê.

Intoppandose in donne comme lô,

Co-e Furie aviàn da fâ, non con l'Amô.

Doppo Broio e l'armâ de Portoricco

O cacico di Antille compariva

Ciù forte e bravo e ciù potente e ricco:

Ma ciù assæ pë virtù, che in lê ô l'ûniva,

De spirito e de chêu, ô façeiva spicco:

Tamea ô l'aveiva nomme, e gh'obbediva

De isoe da Trinitæ, da Guadalûppa,

Da Martinicca e de tante atre a trûppa.

A-a forza do so brasso sorprendente,

L'altezza ô gh'azzunzeiva da statûa

E uña presenza nobile e imponente;

A quæ â spiccava pe uña screziatûa,

Chi ëa disegnâ tanto inzegnosamente,

Che scibben, ch'ô marciasse a pelle nûa,

Pù dä lontan ô paiva ûn guerrezzê

Con placche e magge armôu da-ô collo a-i pê.

